
Lehen mailako Arretak Nafarroako Zainketa Aringarrien Baliabideen Gida berria aurkeztu du
Inguruabar horrek ukitutako profesionalentzat eta familientzat eskura dauden osasun- eta gizarte-baliabideak eta baliabide materialak biltzen ditu
Asteartea, 2009ko urriaren 13a.  Cristina Ibarrola Guillén Lehen mailako Arretako zuzendariak, gaur goizean egindako prentsaurrekoan, Nafarroako Zainketa Aringarrien Baliabideen Gida aurkeztu du. Gida horren bidez, Foru Komunitatean mota horretako pazienteak artatzeko eskura dauden baliabideen multzoa jaso eta irisgarri egingo da. 
Dokumentuak 2007ko martxoan onetsitako Gobernu zentralaren zainketa aringarrien estrategia Nafarroara egokitzen du, eta mota horretako artapenak behar dituzten pazienteen familiakoei eta horien zainketan laguntzen duten profesionalei bideratuta dago, hala nola medikuei, erizainei, laguntzaileei, psikologoei, gizarte-langileei, apaizei, boluntarioei eta pazienteen zainketan eta familien artapenean parte hartzen duten gainerako profesionalei.

Pazienteei dagokienez, minbizi aurreratua duten pertsonak, patologia kronikoak dituzten gaixoak, hala nola gaixotasun neurologiko endekatua, dementzia, bihotz-gutxiegitasunak, arnas-gutxiegitasunak, giltzurrun-gutxiegitasunak, eta oro har, bizi konpromiso handiko edo konplexutasun handiko egoerak dituzten gaixoak dira. Gidak garrantzi handia izan dezake gaixotasun aurreratuari etxean edo egoitzan aurre egiten dioten pazienteen kasuan. 
Dokumentu honek lagungarria izan nahi du sufrimendua arintzeko eta pertsona horien bizi kalitatea albait gehien hobetzeko, baliabide eskuragarriak erraz eta azkar eskuratu ahal izateko. Informazioaren izaera praktikoa da.
Nafarroako Zainketa Aringarrien Baliabideen Gidaren edukia
Gida hau ikerketa-proiektu zabalagoaren atala da. Horren bidez, Europan zainketa aringarrien garapena jaso da. Duela hiru urtetik garatzen ari da, “Zainketa aringarrien garapena Europan” izenburupean. Dokumentu hau idazten diziplina askotako profesionalen ekipoak parte hartu du, Nafarroako Osasun Zerbitzukoak, San Juan de Dios ospitalekoak, Nafarroako Klinika Unibertsitariokoak eta Arabako Zaineta Aringarrien programakoak. 

Dokumentuan, egon dauden osasun- eta gizarte-baliabideak eta baliabide materialak zehatz azaltzen dira, informazio klinikoa ematen da (ohiko sintomak, alderdi emozionalak, analgesikoen erabilera eta funtsezko botiken zerrenda), Nafarroan garatzen ari den irakaskuntza eta ikerketa, eta beste baliabide eskuragarri batzuk azaltzen dira (baliabideen bilaketa liburuetan, filmetan edo interneten, zainketa aringarrien inguruan). 


Gidan adierazitakoaren arabera, hiltzen diren pertsonen erdiek baino gehiagok gaixotasunaren fase aurreratua eta bukaerako fasea izaten dituzte. Era berean, dokumentuaren arabera, datozen urteetan, biztanleria zahartuko denez, gaixotasun kroniko eta endekatuen kopuruak gora egingo du.
Zainketa aringarrien egoera Nafarroan

2004. urtetik, Nafarroak zainketa aringarrien programa du, Lehen mailako Arretako ekipoetan oinarritua, eta beharrezkoa denean, San Juan de Dios ospitaleko zainketa aringarrien unitateko etxeko artapen-ekipoekin eta ospitalez kanpoko Larrialdi Zerbitzuekin koordinatuta. Programa honek Nafarroako pertsona guztiak artatzen ditu 2005etik. 

Bestalde, 2008an, Tuterako zainketa aringarrien unitate asistentziala ireki zen. Urte berean, Arreta Psikosozialeko Ekipoa sortu zen, pazienteei, familiei eta profesionalei laguntza eskaintzeko. Nafarroako Osasun Zerbitzuak zainketa aringarriekin zerikusia duten pertsona guztiei etengabeko prestakuntza eskaintzen die.
Bestalde, San Juan de Dios ospitaleko etxeko artapen-ekipoek kasu konplexuetan laguntza ematen dute eta telefono bidez artapena eskaintzen dute gaueko hamarrak arte asteko egun guztietan, lehen mailako arretako langileekin batera etxeko bisitak egiten dituzte kasuak baloratzeko edo kasuen jarraipena egiteko, eta inplikatutako profesionalei prestakuntza eta aholkularitza eskaintzen dizkiete.

